
O estanque dos parrulos pobres
Primeiro foi galardonada co Merlín
de literatura infantil e xuvenil polo seu
libro Dúas bágoas por máquina, logo
recibiu o premio "O barco de vapor" 

con O misterio dos fillos de lúa e agora ven de aco-
dar o premio "Edebé" de literatura infantil cun libro
titulado O estanque dos parrulos pobres. Estamos a
falar de Fina Casalderrey, unha escritora un tanto se-
rodia no panorama das nosas letras, pero que como
os bos viños soubo agardar o tempo necesario para
ofrecer un contido exquisito e reflexivo en contra
doutros autores excesivamente prolíficos.

O medo e o descoñecemento erguen ás veces va-
lados de silencio e incomprensión, os cantos son un
instrumento pedagóxico axeitado para desmitificar e
solucionar os problemas fundamentais cos que se
enfrontan os máis pequenos, axudándolles a supera-
los mesmos dun modo inxenuo e natural, desdrama-
tizando desta mancha algúns dos momentos cruciais
e máis importantes da súa vida, como poden ser o
nacemento ou a morte. O estanque dos parrulos po-
bres afronta estes dous grandes interrogantes como
un único proceso indisoluble e recíproco para que
así poida ser entendido moito máis doadamente po-
los nenos.

Ademais utiliza o xogo e a diversión como un ei-
xo ficticio sobre o que se irán desenvolvendo toda
unha serie de temas fundamentais como son: a men-

tira, o medo, os segredos, o matrimonio, a familia, os
sañas, os amigos, etc.

Fina Casaldarrey cántanos maxistralmente da

man da súa pequena protagonista (Noema Alonso),
a intensa relación afectiva que ésta mantén co seu
avó Pablo, un tipo "sabio" ó que ela non se cansa de
repetir que quer máis cá ninguén. Xuntos abordarán
con desenfado, a reflexión existencialista sobre o

máis ala e a continuidade da vida, de tal xeito que nin
a nenez será o primeiro período da vida, nin a senec-
tude a derradeira etapa da mesma. Ámbalas dúas se-
rán simplemente unha prolongación indivisible no
tempo, unha viaxe de ida e volta, como quedara per-
fectamente representado nun dos capítulos do libro
co nacemento dun novo ser dentro da familia ó que
chamarán Pablo, e ademais será cuspidiño ó seu avó.
O primeiro chega e o segundo debe marchar. É unha
sustitución natural e imprescindible para completalo
ciclo vital.

As personaxes secundarias do libro xiran arredor
da protagonista (Noema Alonso) e van tomando cor-
po con esporádicas e breves aparicións ó longo do
mesmo, reafirmándose paulatinamente por medio de
repeticións específicas de determinados rasgos do
seu carácter, traballo ou actividade, ata facerse clara-
mente cognitivas, como exemplo temos a don Ma-
nuel o cura, a Tino o seu suposto noivo, e a Pili Ca-
nosa a súa mellor amiga. Tamén aproveita a autora a
rica e variada mitoloxía popular galega, integrando
perfectamente diversas lendas e tradición do noso
folklore ó longo do libro, que penso enriquecen aín-
da máis o valor intrínseco da obra.

En definitiva, O estanque dos parrulos pobres é
un deses libros instructivos pero divertidos, elabora-
do cos segredos que se gardan no corazón. É un de-
ses libros que nos fan unhas poucos cóxegas na ba-
rriga cando o lemos, e debemos pechar forte os ollos
e respirar moi de présa para que nos pasen. (A min
díxomo Pili Canosa que é moi lista).

